
列稍前兩傍東宮殿下列稍後居中皇太孫亦居中列于

東宮殿下之後諸皇孫與皇太孫同班而分列兩傍　上

曰爾所言有據乎對曰宋儒朱熹家禮大約如此　上曰

吾未嘗熟家禮但據已見書其位次遂出片楮宸翰所書

位次正與士奇所言合然下有六字未書授筆命士奇足

之遂遣鴻臚丞周昇馳齎赴陵俾率行之○以豐城侯李

彬鎮守交趾○上最愛翰林院修撰沈度書法稱爲我朝

王羲之命陞爲侍讀學士其弟中書舍人沈粲爲翰林院

修撰仍令中書習其字

十二月故吳王允熥卒○楊士奇等奉命編輯歷代名臣

奏議書成　上覽之謂侍臣曰致治之道千古一揆君能

納善言臣能盡忠不隱天下未有不治觀是書足以見當

時人君之量人臣之直爲君者以前賢所言便作今日耳

聞爲大臣者以前賢事君之心爲心天下國家之福也遂

命刻印以賜　皇太子　皇太孫及諸大臣

丁酉〈永樂十五年〉

二月谷王橞以謀逆削爵爲庶人

　〈按王　太祖第十入子也糼不好學多智譎初封國宣府靖然師起橞遁歸京師建文君親信之令守金川謂〉

　〈靖難師渡江橞卽聞門迎入　上卽泣待之如膺賜資無數改封于長沙復陰養死士𨓏戰船其隨侍都督張〉

　〈興密言于　上上日朕待橞厚于諸王豈宜有北其同母兄蜀王嚴書戒之橞不聽會蜀王子崇寧王悅罇得〉

--

　〈罪于父逃橞所橞詭衆曰建文君初不死今已在此蜀王聞之遂具䟽其事言橞恃寵縱横有無君之心藏匿〉

　〈亡叛造作弓弩舟艦器械敎習兵法戰闕之事私度僧千人晝夜祈禱咒咀與指揮張誠宦者吳智等日夜秘〉

　〈謀號張誠爲師尙父擅造圖讖謂十八子當有天下傳播于人又令巧匠製燈于上元節獻于朝就俾詣內府〉

　〈架傋偵伺動静又遣將士習音築擬獻于朝供應殿庭以圖閒隙　上得奏數曰朕何如待橞乃有此心遂詔〉

　〈楚王等議其罪降爲庶人橞後闤户自焚死〉

三月漢王高煦有罪居之山東樂安州

　〈高煦所爲多不法上以其長史程琮紀善周巽等不能匡正皆出交趾爲吏高煦猶不悛府中有私募軍士三〉

　〈千餘人不𨽾籍兵部縱衛士於京城內外劫掠支解無罪人投之江殺兵馬指揮徐野驢及借用乘輿器物〉

　〈上頗聞知還南京以問蹇義義不敢對固辭不知又問楊士奇對曰漢王始封國雲南不肯行復改靑州又堅〉

　〈不行今知朝廷將徙都北京惟欲留守南京此其心路人知之惟　陛下蚤善處置使有定所用全父子之恩〉

　〈以貽永世之利　上默然後數日　上復得高煦私造兵器陰養死士招納亡命及滲皮爲船敎習水戰等事〉

　〈上大怒召至京詰之褫其衣宦繫之西華門內　皇太子懇爲救解乃免　上謂侍臣日若此所爲將來必不〉

　〈静今削兩護衛處之山東樂安州著去北京甚通如其作禍可朝發而夕擒之〉

上廵北京命吏部尙書兼詹事蹇義翰林學士兼諭德楊

士奇侍讀兼賛善梁潜輔　皇太子監國

四月頒五經四書性理大全於兩京六部及國子監天下

郡縣學

閏五月遣文武大臣分道經理漕運

七月冊　皇太孫妃胡氏○西洋蘇祿國東王西王峒王

各率其妻子頭目來朝○瓦剌順寧王馬哈木死以其子

